
Kisa Medicare ye?
Medicare se yon asirans sante pou:

• Moun ki gen 65 an oswa ki pi gran
• Moun ki poko gen 65 an ki gen sèten andikap
• Moun nenpòt laj ki gen Maladi Renal nan Faz Final (ESRD) (ensifizans renal ki

nesesite dyaliz an pèmanans oswa yon grèf ren)

Medicare gen diferan pati, kisa yo ye?
Pati A (Asirans Lopital) ede kouvri:

• Swen pou pasyan ki entène lopital
• Etablisman ki bay swen enfimye espesyalize (SNF)
• Swen ospis
• Swen sante adomisil

Dabitid ou pa peye yon prim mansyèl pou pwoteksyon Pati A si ou menm oswa 
madanm/mari ou te peye taks Medicare lè nou t ap travay. Pafwa yo rele sa Pati A 
prim gratis. Si w pa kalifye pou prim gratis Pati A, ou ka achte Pati A, epi peye yon 
prim.

Pati B (Asirans Medikal) ede kouvri:

• Sèvis doktè ak lòt pwofesyonèl swen sante bay
• Swen pou pasyan ki pa entène lopital
• Swen sante adomisil
• Ekipman medikal dirab (DME)
• Kèk sèvis prevantif

Pifò moun peye prim estanda mansyèl Pati B

Note: Ou ka vle pran pwoteksyon asirans k ap kouvri peryòd enteripsyon nan 
pwoteksyon Original Medicare. Ou ka chwazi pou achte yon polis Asirans 
Siplemantè Medicare (Medigap) nan men yon konpayi prive. 

Yo te revize dokiman sa a nan mwad jen 2015

Medicare gen diferan pati, kisa yo ye? (kontinye)

Pati C (Medicare Advantage):

• Li enkli tout benefis ak tout sèvis k ikouvri anba Pati A ak Pati B
• Dabitid li enkli pwoteksyon Medicare (Pati D) pou medikaman sou 

preskripsyon ki fè patide plan an
• Se konpayi asirans prive Medicare apwouve ki jere li
• Li ka enkli benefis ak sèvis adisyonèl pou peye anplis 

Pati D (Pwoteksyon Medicare pou medikaman sou preskripsyon):

• Li ede kouvri depans pou medikaman sou preskripsyon
• Se konpayi asirans prive Medicare apwouve ki jere li
• Li ka ede w diminye depans pou medikaman sou preskripsyon w yo epi li ka 

pwoteje w pou pa fè pi gwo depans pi devan
Note: Si revni w ak resous ou limite, ou ka byen kalifye pou yo ede w peye pou 
depans swen sante ou ak depans pou medikaman sou preskripsyon w yo. Pou ka 
gen plis enfòmasyon, ale nan sit socialsecurity.gov, rele depatman Sekirite Sosyal 
nan 1-800-772-1213, oswa kontakte biwo lokal Asistans Medikal Leta (Medicaid).

Kisa Medicaid ye?
Medicaid se yon pwogram federal ak leta mete ansanm ki ede peye depans 
medikal pou kèk moun ki gen resous ak revni limite. Epitou Medicaid ka kouvri 
sèvis Medicare pa nòmalman kouvri (tankou sèvis ak sipò alontèm ak sèvis swen 
pèsonèl). Chak eta gen diferan règ sou kijan pou kalifye ak aplike pou Medicaid. 
Si w aplike pou Medicaid nan eta w la, otomatikman ou kalifye pou jwenn Èd 
Anplis (Extra Help) pou peye pou pwoteksyon asirans Medicare (Pati D) pou 
medikaman sou preskripsyon w yo.

Ou ka byen kalifye pou Medicaid si w gen revni ki limite e si w nan youn nan 
kategori suivan yo:

• Si w gen 65 an oswa ou pi gran
• Si w se yon timoun ki poko gen 19 an
• Si w ansent
• Si w ap viv ak yon andikap
• Si w se yon paran oswa yon adilt k ap okipe yon timoun
• Si w se yon adilt ki pa gen timoun ki sou kont ou (nan sèten eta)
• Si w se yon imigran ki kalifye

Nan plizyè eta, gen plis paran ak lòt adilt ki ka jwenn pwoteksyon asirans 
kounyeya. Si yo pat aksepte ba ou li anvan, ou ka eseye ankò e ou ka byen kalifye 
kounyeya.

Lè w ap anrejistre, ou ka jwenn benefis swen sante ou bezwen, tankou:

• Konsiltasyon kay doktè
• Sejou lopital
• Sèvis ak sipò alontèm
• Swen prevantif, ki enkli iminizasyon, mamografi, kolonoskopi, ak lòt swen w 

bezwen
• Swen pre-natal ak swen matènite
• Swen sante mantal
• Medikaman ki nesesè
• Swen pou vizyon ak swen dantè (pou timoun)

Ou dwe aplike  pou Medicaid si oumenm oswa yon moun nan fanmi w bezwen 
swen sante. Si w pa fin si ou kalifye, yon travayè sosyal ki kalifye nan eta kote w 



rete a ka gade sityasyon w. Kontakte biwo Medicaid leta oswa biwo lokal la pou 
wè si w kalifye e pou ka aplike. Pou ka jwenn enfòmasyon sou pwogram Medicaid 
nan eta kote w rete a, ale nan sit HealthCare.gov/do-i-qualify-for-medicaid.

Kalifikasyon doub
Gen sèten moun ki kalifye pou toulede, Medicare ak Medicaid, sa rele 
“kalifikasyon doub.” Si w gen pwoteksyon konplè asirans Medicare ak Medicaid, 
y ap kouvri pifò depans swen sante w yo.

Ou ka jwenn pwoteksyon asirans Medicare atravè Original Medicare oswa 
atravè yon Plan Medicare Advantage (tankou yon HMO oswa yon PPO). Si w 
gen Medicare ak Medicaid konplè, Medicare ap kouvri medikaman ou pran sou 
preskripsyon Pati D. Medicaid ka toujou kouvri kèk medikaman ak lòt swen ke 
Medicare pa kouvri.

Pou ka gen plis enfòmasyon sou Medicaid, ale nan sit HealthCare.gov/do-i-
qualify-for-medicaid. Si w gen kesyon sou Medicare, ale nan sit Medicare.gov 
oswa rele nan 1-800-MEDICARE (1-800-633-4227). Moun ki itilize sistèm TTY 
dwe rele nan 1-877-486-2048.

